KLEINVEESKOUVEILING - LAAT DIE REKORDS SPAT

Die Van Rooy skaapras het geskiedenis gemaak by die Windhoek skoukleinveeveiling wat deur Agra gehou is op Vrydag 1 Oktober 2010 in die  Agra/Bank Windhoek Ring. Twee Van  Rooy ramme van Piet Coetzee van Piet Coetzee Van Rooy Stoet, het vir baie hoër pryse verkoop as die vorige wêreldrekordprys.

White House, ‘n kampioenram van Piet Coetzee is gekoop vir N$48 000 deur Werner Kriessbach. Die ander Van Rooyram, Os-Os is vir N$30 000 verkoop aan Mnr Hennie Booysen van Suid Afrika.  Die vorige hoogste prys wat betaal is vir ‘n Van Rooyram was N$27 000 deur Australiërs op ‘n veiling in Upington, Suid Afrika in 2007. 

Hierdie aankope is ‘n toonbeeld van die toewyding en kwaliteit van die telers en die ras. White House was as lam reeds die Namibiese junior kampioen. In 2008 by die Van Rooy Wêreldkampioenskappe in Upington is hy as die junior-, senior- en grootkampioen aangewys. By die Van Rooy kampioenskappe hierdie jaar by die Windhoek skou was hy die reserwe grootkampioen.   

Werner Kriessbach, die koper van White House, is die voorsitter van die Namibiese Van Rooy Telersgenootskap. Hy het belê in die ram as basis vir die ooikudde van sy Van Rooy stoet wat aan die begin van die jaar geregistreer is. Hennie Booysen, die nuwe eienaar van Os-Os is die voorsitter van die Van Rooy Telersgenootskap in Suid Afrika. 

Kola Steyn, ‘n ou bekende in die stoetveekringe het ook uitgeblink deur drie Boerbokramme vir toppryse te verkoop. Die hoogste prys van $44 000 vir een van sy ramme is deur J Lombaard betaal, JS Motinga het N$40 000 betaal vir ‘n ram en VM Komomungondo het ook ‘n ram van Kola gekoop vir N$30 000. JS Motinga het ‘n verdere topprys van N$22 000 betaal vir ‘n Boerbokooi van DJ Louw. 

‘n Totaal van  202 diere is op die kleinveeveiling verkoop met ‘n gemiddelde prys van N$8 958 vir die bokke en N$5 419 vir die skape. 

